Meierijse Schoutsrekeningen toegang 1107

computerbestand 121

inventarisnummer 48316 

periode goede week 1392 tot en met 11 augustus 1392 – 1 microfche

rekening van de kwartierschout van Peelland 

121.1.1

Dits dat innemen Jan Wijflets scouthet in Pedelant dat hi in ghehaven ende ghenomen heeft van onser liever ghenedegh Vrouwe broeken van Brabant onder heren Reyner van der Elst te dier tyt scouthet van den Bosch beghinnende op den maendach in de goede weke nae palmen inden jaer van xcii [1392] ende durende tot opten elften dach in augusto inden selven jaer
inden iersten in Rode van Maes Belen soen van enen onrechten aenvanc gheyffent voer den vonnisse xiii hollantsche gulden

in Scijndele

item aldaer van Ghenen Gyelys soen van ghenecht gheyffent voer den vonnisse ij gulden holl.

item aldaer van Lijsbet Merlaens van broeken van dijngtaelen gheffent voer die vonnisse ij gulden holl.

in Beke

item aldaer van Didderic Hennen soen van ghenecht gheyffent voer die vonnisse iij gulden holl.   
item aldaer van Godert Ute Leeke om dat hi hem niet en verboet inden rechte daer hy gheloeft hadde te comen van coren dat hi bracke op der heyden daer af gheyffent om iii gulden holl.

in Bakel

item aldaer van Jannes Roeselmand van broken in dijngtalen die verreect worden metten vonnissie iii gulden holl.

in Zomeren

item aldaer van Gheenken grieten soen van enen onrechten aenvanc daer af gheyffent om v gulden holl.

item aldaer van Jan Arendonc van broken van dijngtalen gheyffent voer den vonnisse ii gulden holl.

item aldaer van Deenken maes soen van enen banduyne i gulden holl.

121.1.2

in Wetten ende Nuenen

item aldaer van Wouter Teyrlinc van broken in dijngtalen daer af gheyffent ii gulden holl.

item aldaer van Kerstiaen Hermsns soen van ghetugehe dat hij crighede meer dan men aen hem droech daer af gheyffent i gulden holl.

item aldaer van Goswijn Muynkens soen van enen onrechten aenvanc daer af gheyffent voer den vonnisse iii gulden holl.

iten aldaer van Katherynen Cuelens dochter van enen broke die sij verloes metten ghedinghe daer af gheyffent om iij gulden holl.
in Nederwetten

item aldaer van Heynen van Scoyteldoncom dat hij den scutter sloech gheyffent iii gulden holl.

item aldaer van Heynen des Korten soen om dat hij een strate beginnen hadde daer af op hem verreect iii gulden holl.

in Sonne

item aldaer van Heynen van den Velde van dijngtalen gheyffent i gulden holl.

ende van den innemen loept op liiij hollanssche gulden

121.1.3

dits dat uytgheven dat Jan Wijflet  voirs. scouthet in Pedelant weder uytghegeven heeft onder sheren Reyner van den Elst voirs. binnen den tide ende termyn voirscr.

item inden iersten soe heeft hi ghegeven drien heijmeliken vrienden die hi woenende heeft over die Mase van verbodynghedie hy van hen ghehadt heeft in drien stonden onder hen drien [er staat: diren] – xxx gulden holl.

item van des joncheren gelde van Cleve dat Enghelken syn knecht haelde lxxv gulden holl.

item soe heeft die scouthet van Pedelant voirs. verderft enen heynxt op Gheen Heytrake by Meyel doe die van Alpen daer over waren die hem coste xlvi gulden hollanssche
summa vanden uytgheven die loept op cli hollanssche gulden; dontfanc was liiij gulden rest blijft myn Vrouwe de scoutheyt sculdich xcviij gulden 

